
Cyflwyniad
Rydym am glywed eich barn ar ddiweddariad y Polisi Cymorth Teithio i Ddysgwyr arfaethedig ar gyfer blwyddyn academaidd 2027–2028. Nod yr ymgynghoriad hwn yw sicrhau bod y trefniadau sy’n cefnogi teithio i’r ysgol ac oddi yno yn glir, yn deg ac yn ymatebol i anghenion plant a theuluoedd.
Mae’r cynnig yn adlewyrchu cyfrifoldebau statudol y Cyngor o dan Fesur Teithio gan Ddysgwyr (Cymru) 2008. Bwriedir i’r polisi wedi’i ddiweddaru i wella dealltwriaeth o’r cymorth sydd ar gael a’r modd y gwneir penderfyniadau, gan barhau ar yr un pryd i gefnogi mynediad diogel a chyfartal at addysg. Mae hefyd yn adlewyrchu diweddariadau i’r fframwaith Anghenion Dysgu Ychwanegol (ADY), gan sicrhau y caiff trefniadau teithio eu hystyried ochr yn ochr â chynlluniau cymorth ehangach er mwyn helpu dysgwyr i gael mynediad at ddarpariaeth addysg briodol.
Mae’r polisi hefyd yn ystyried Safonau’r Gymraeg y Cyngor a’i ymrwymiad i hyrwyddo addysg cyfrwng Cymraeg, gan helpu i sicrhau bod dysgwyr yn cael eu cefnogi i gael mynediad at ddarpariaeth drwy gyfrwng y Gymraeg lle bo hynny’n briodol.
Yn ogystal, mae’r polisi yn cydnabod yr angen i ystyried opsiynau teithio llesol a chynaliadwy, pan fo’r rhain yn ddiogel ac yn briodol.

Cefndir
Mae cefnogi plant i fynychu’r ysgol yn gyfrifoldeb pwysig i’r Cyngor. Mae cymorth teithio yn chwarae rhan allweddol wrth helpu dysgwyr i deithio i’r ysgol yn ddiogel, cefnogi eu llesiant, a sicrhau bod pawb yn cael cyfle teg i gael mynediad at addysg.
Diweddarwyd y polisi presennol diwethaf yn 2017. Ers hynny, bu newidiadau pwysig mewn addysg ac yn y gyfraith, gan gynnwys dulliau newydd o gefnogi plant ag Anghenion Dysgu Ychwanegol a ffocws cryfach ar addysg cyfrwng Cymraeg. Mae’r newidiadau hyn yn golygu mai dyma’r adeg briodol i adolygu’r polisi er mwyn sicrhau ei fod yn glir, yn gyfredol ac yn hawdd i deuluoedd ei ddeall.
Ar hyn o bryd, mae tua 4,500 o ddysgwyr yn derbyn rhyw fath o gymorth teithio ledled y sir. Mae hyn yn cynnwys plant sy’n mynychu ysgolion cyfrwng Cymraeg, ysgolion ffydd a’r rhai ag Anghenion Dysgu Ychwanegol. Nod y polisi wedi’i ddiweddaru yw sicrhau bod cymorth yn parhau i gael ei ddarparu mewn modd cyson, teg a thryloyw.
Mae’r cynnig hefyd yn adlewyrchu dealltwriaeth ehangach o gymorth teithio. Yn ogystal â chludiant megis bysiau a thacsis wedi’u contractio gan y Cyngor, gall hyn gynnwys opsiynau eraill megis hyfforddiant teithio, cyllidebau teithio personol, a dulliau mwy cynaliadwy o deithio lle bo hynny’n briodol.
Datblygwyd y polisi wedi’i ddiweddaru drwy gydweithio agos rhwng ystod o wasanaethau’r Cyngor, gan gynnwys Addysg, Cludiant Teithwyr, Cymorth Ysgolion ar gyfer Anghenion Dysgu Ychwanegol, Derbyniadau, Cynhwysiant, a Gwasanaethau Cymdeithasol. Mae’r dull integredig hwn yn helpu i sicrhau bod y polisi yn adlewyrchu arferion cyfredol, yn dwyn ynghyd gwahanol feysydd arbenigedd, ac yn cefnogi anghenion dysgwyr a theuluoedd ledled yr ardal.
Cynhaliwyd Asesiad Effaith Integredig hefyd fel rhan o’r gwaith hwn. Mae hyn yn ystyried effaith bosibl y cynigion ar wahanol grwpiau, gan gynnwys yr effaith ar y Gymraeg, ac yn helpu i sicrhau bod y polisi yn cefnogi tegwch, cynhwysiant a mynediad cyfartal at addysg.
Pwy yr hoffem glywed ganddynt
Hoffem glywed gan unrhyw un sydd â diddordeb mewn teithio gan ddysgwyr. Mae hyn yn cynnwys plant a phobl ifanc, rhieni a gofalwyr, staff ysgol a chyrff llywodraethu, yn ogystal â sefydliadau partner, darparwyr trafnidiaeth, ac unigolion neu grwpiau sy’n cefnogi neu’n cynrychioli cymunedau lleol.
Bydd eich adborth yn helpu i lunio polisi sy’n gweithredu’n effeithiol er budd pawb sy’n gysylltiedig.
Yr hyn a gynigir
Mae’r polisi wedi’i ddiweddaru yn cyflwyno iaith gliriach a dull mwy strwythuredig, gan barhau i gyflawni holl ddyletswyddau statudol presennol y Cyngor. Fel rhan o’r cynnig hwn, rydym yn awgrymu newid enw’r polisi o “Gludiant o’r Cartref i’r Ysgol” i “Cymorth Teithio i Ddysgwyr”. Mae hyn yn adlewyrchu nad yw’r cymorth wedi’i gyfyngu i ddarparu cludiant yn unig ac y gall gynnwys ystod ehangach o opsiynau teithio, gan gynnwys teithio llesol a chynaliadwy, i helpu dysgwyr i gael mynediad at addysg.
Rydym wedi ysgrifennu’r polisi mewn ffordd sy’n ei gwneud yn haws i deuluoedd ddeall sut y gwneir penderfyniadau ynghylch cymorth teithio i ddysgwyr.
Rhan allweddol o hyn yw egluro sut rydym yn penderfynu a yw dysgwr yn gymwys i gael cymorth teithio. Mae hyn yn ymdrin â rôl yr ysgol addas agosaf, a ddefnyddir wrth gyfrifo a ellir darparu cymorth teithio. Mae’r polisi yn egluro sut y pennir hyn a sut y mae’n gysylltiedig â derbyniadau ysgol. Mae hefyd yn nodi pryd y gall cymorth dewisol fod ar gael, er enghraifft ar gyfer addysg cyfrwng Cymraeg, ysgolion ffydd, darpariaeth ôl-16, neu pan fo anghenion unigol penodol.
Mae’r polisi hefyd yn cryfhau’r cymorth i ddysgwyr a all fod angen cymorth ychwanegol arnynt. Mae hyn yn sicrhau, ar gyfer dysgwyr ag Anghenion Dysgu Ychwanegol (ADY), y caiff trefniadau teithio eu hystyried ochr yn ochr â’u cymorth addysg ehangach er mwyn sicrhau y gall dysgwyr gael mynediad at y ddarpariaeth gywir.
Rydym hefyd yn parhau i gynnig dulliau mwy hyblyg o gefnogi teithio. Mae’r polisi yn cynnwys Cyllidebau Teithio Personol, sy’n cefnogi teuluoedd i wneud eu trefniadau teithio eu hunain pan fo hynny’n gweithio’n well iddynt. Mae hyfforddiant teithio yn helpu dysgwyr i ddatblygu’r sgiliau bywyd a’r hyder i deithio’n annibynnol lle bo hynny’n briodol. Bydd y Cyngor hefyd yn parhau i gynnig seddi gwag ar gludiant presennol pan fo lle ar gael a phan ganiateir hynny o fewn y rheoliadau perthnasol.

Mae’r polisi hefyd yn gwella’r ffordd y caiff penderfyniadau eu hesbonio a’u hadolygu. Mae’n nodi prosesau clir ar gyfer apeliadau a chwynion, fel bod rhieni a gofalwyr yn gwybod sut i godi pryderon neu ofyn i benderfyniad gael ei ailystyried. Mae hefyd yn egluro y gall trefniadau teithio gael eu hadolygu o bryd i’w gilydd er mwyn sicrhau eu bod yn parhau i ddiwallu anghenion dysgwyr.
Yn gyffredinol, y nod yw darparu dull mwy agored, cyson a hawdd ei ddeall. Bydd hyn yn helpu teuluoedd i ddeall pa gymorth sydd ar gael, sut y gwneir penderfyniadau, a sut y mae cymorth teithio i ddysgwyr yn gweithredu yn ymarferol.
Amserlen yr ymgynghoriad
Bydd y cyfnod ymgynghori yn rhedeg o ddydd Llun 8fed o Fehefin hyd ddydd Sul 5ed o Orffennaf 2026. Yn ystod y cyfnod hwn, rydym yn croesawu pob adborth ar y cynnig. Ar ôl i’r ymgynghoriad gau, caiff yr ymatebion eu hystyried yn ofalus cyn i’r polisi gael ei gymeradwyo’n ffurfiol.
Sut i ymateb
Gallwch rannu eich barn mewn ffordd sy’n addas i chi. Gellir cyflwyno ymatebion ar-lein, yn ysgrifenedig, neu drwy lenwi holiadur ymgynghori. Bydd yr holiadur ar gael ar-lein ac ar ffurf argraffedig.
Bydd copïau printiedig o’r ddogfen ymgynghori a’r holiadur ar gael drwy ysgolion ac yn llyfrgelloedd Cyngor Castell-nedd Port Talbot. Y llyfrgelloedd yw: 
Llyfrgell Baglan (Laurel Avenue, SA12 8PA)
Llyfrgell Cwmafan (Depot Road, SA12 9DF)
Llyfrgell Glyn-nedd (Park Avenue, SA11 5DW)
Llyfrgell Castell-nedd (Water Street, SA11 3EP)
Llyfrgell Pontardawe (Holly Street, SA8 4ET)
Llyfrgell Port Talbot (Canolfan Siopa Aberafan, SA13 1PB)
Llyfrgell Sandfields (Morrison Road, SA12 6TG)
Llyfrgell Sgiwen (Carnegie Hall, SA10 6LH)

Byddwn hefyd yn cynnal tair sesiwn ‘galw heibio’ y gallwch ddod iddynt:
Llyfrgell Castell-nedd – Dyddiad i’w gadarnhau
Llyfrgell Port Talbot – Dyddiad i’w gadarnhau
Llyfrgell Pontardawe – Dyddiad i’w gadarnhau
Beth sy’n digwydd nesaf
Rydym wedi ymrwymo i wrando ar yr adborth a dderbyniwn ac i ddysgu ohono. Ar ôl i’r ymgynghoriad gau, byddwn yn adolygu pob ymateb yn ofalus cyn gwneud penderfyniad terfynol ar y polisi. Yna byddwn yn cyhoeddi adroddiad cryno yn nodi beth ddywedodd pobl wrthym a sut y mae hyn wedi dylanwadu ar y polisi terfynol. Bydd yr adroddiad yn tynnu sylw at y prif themâu a godwyd ac yn egluro’r penderfyniadau a wnaed. Mae’r dull hwn yn sicrhau bod y broses yn agored ac yn dryloyw, ac yn dangos yn glir sut y mae safbwyntiau wedi cael eu hystyried.
Preifatrwydd a chyfrinachedd
Caiff pob ymateb ei drin yn gyfrinachol ac yn unol â gofynion diogelu data. Ni chaiff ymatebion unigol eu cyhoeddi, ond bydd themâu a phwyntiau allweddol yn cael eu crynhoi er mwyn llywio’r adroddiad ymgynghori.
Gwybodaeth ategol
Mae rhagor o wybodaeth ar gael ar-lein i gefnogi dealltwriaeth o’r cynnig. Mae hyn yn cynnwys y ddogfen ymgynghori, y Polisi Cymorth Teithio i Ddysgwyr drafft, a’r Asesiad Effaith Integredig. Mae crynodeb hawdd ei ddarllen o’r polisi ar gael hefyd. Mae darparu’r wybodaeth hon yn helpu i sicrhau bod pawb yn cael mynediad at fanylion clir a chyson wrth ystyried y cynigion a rhannu eu barn.
Manylion cyswllt:
Dylid anfon ymatebion at: 
Cyfarwyddiaeth Addysg, Hamdden a Dysgu Gydol Oes
(Er sylw: Y Tîm Cludiant Addysg) 
Y Ganolfan Ddinesig 
Port Talbot 
SA13 1PJ 
E-bost: LTAconsultation@npt.gov.uk



